
København, 1. Februar 1567.
Dr. Justus Jonas til Mogens Gyldenstjerne.
Han sender Mogens Gyldenstjerne fra sit Fængsel en Kopi af sin Redegørelse og udtaler Haabet om, at man
vil forstaa hans Stilling i et Land, hvor Folkeretten er kendt.

Edler, gestrenger vnd ehrnuester her. E. g. sindt mein willig, gantz gevlissene dienst nach vermugen zuuor.
Gros- gunstiger her vnd furderer. Wo ich nicht aus Gottes wort bericht were, das trubsal vnd leiden den
kindern Gottes nicht auß vngenaden, sondern sie ihrer verderbten natur vnd angebornen schwacheit
zuerinnern auß sunderem rath vnd verhengnis Gottes zugeschickt werden, auch ihre gesetzte zil vnd maß
haben, so muste ich in dissen meinen nothen, do ich thag vnd nacht schmertzen beidt des leibes vnd des
gemuths fule, verzweiffeln.

Aber ich dancke meinem Gott, das er mich durch sein wort leret, das die christliche kirche vnd derselbigen
glidmaß auff erden durch allerley kreutz vnd leiden geubt vnd geengst werden mussen, domitt rechte furcht
Gottes vnd glauben gegen Gott in ihrem hertzen zuneme.

Das ich auch von den weltkindern durch hinderwertige verleumbdung vnd andere teuffelsgriffe so
jemmerlich verfolgt werde, das geschicht auß keiner andern vrsach, dan s. 187das ich nicht falsch vnd vntrew
sein kan, sondern hertz vnd mundt bey mir ein ding ist.

Ich hoff aber solch mein einfeltich [auff]richtig gemuth solle mir noch bey gottfurchtigen, weisen leuten
grossern nutz bringen dan mirs bißenher bey den klugen weltnarren schaden gebracht hatt. Bin derhalben
fro, das ich an dissem orth, do neben einem christlichen weisen ko- nige so viel vortrefflicher, vffrichtiger,
eherlicher, standt- hafftiger, stracker, redlicher, erfarner alter hern vnd ritter im rath sitzen, solch mein
einfeltig hertz vnd gemuth der gestalt, wie in der befolenen repetition 1) meiner tragenden werbung
geschehen, mitt der that zu beweisen gelegenheitt bekumme.

Auff das aber e. g. als ein erfarner, gottfurchtiger weiser man von dissen dingen desto bequemer vrteln
mugen, so vberschick e. g. ich hierbeneben copey der obbemelten repetition, e. g. dinstlich bittendt, sie
wollen das beste zue sachen reden vnd rathen. Ich schweige, meide, leide vnd vertrage. Dan ich weis, das
ich an einem orthe bin, do man ohne meine erinnerung das IVS GENTIUM vnd andere vmbstende, so in diser
sach zu betrachte[n] 2), sehr woll verstehet. So sehe ich vornemlich auff Gott, der wirdt des frummen konig
Christians suhns vnd selbst frumen koniges hertz woll also regiren, domitt sein gottlicher nam geheiliget,
sein reich genehert vnd sein wille volbracht werde. Wan das nur geschieht, so ists alles guth, obs gleich fur
den augen vnserer vernunfft bose scheint. Ihm sey lob, eher vnd danck in ewicheit. Datum Coppenhagen
auß dem gefengnis, dorin ich nuh in die sexte woche leide, den 1. februarij anno 1567.

Furstlicher durchleuchtikeit zu Sachsen hertzog Johann Friderichs des mittleren etc. gesanter vnd e.
gestrenckheitt williger diener

Justus Jonas der rechten doctor.

s. 188(Bagpaa: Seglet og Udskriften:)

Dem edlen, gestrengen vnd ehrnuesten hern Magnus Guldenstern, rittern etc., koniglicher mtt. zu
Dennemarck rath vnd stathalter etc., meinem grosgunstigen hern vnd patron, zu selbst eigen handen.

Egenhændig Orig, i R. A. T. K. U. A. Sachsen AIII. Forskellige Akter og Dokumenter 1555—1764: Forhørsakter
og Korrespondance vedr. Dr. Justus Jonas’s Forbrydelse og Domfældelse 1566—67.

